
Национальной библиотека Белорус культурая огазеяськонэн ӵош «Батьковщина» ӝыт ортчытӥз. Со сӥземын вал белорус калыклэн дано пиезлы Влади​мир Короткевичлы но Россия Белоруссиен огазеяськон нуналлы.
В. Короткевич – кылбурчи, прозаик, публицист, переводчик. Вордскиз 1930-тӥ арын, улонысь кошкиз 1984-тӥ арын. Вла​димир Семёнович белорус кылэ берыктӥз уно авторьёслэсь произведениоссэс. Солэн перо улысьтыз потэмын 4 роман но сомында ик кылбур бичет. Россиысь учкисьёс ӟеч тодо, луоз, В. Короткевичлэн романъёсызъя но повестьёсызъя фильмъёсты: «Христос приземлился в Городне», «Дикая охота ко​роля Стажа», «Чёрный замок Ольшанский», «Седая легенда».

В. Короткевич Калык эшъяськон орденлэн кавалерез, Белоруссиысь Иван Мележ нимо литературной премиезлэн лауреатэз, Якуб Колас нимо кун премилэн лауреатэз (сётэмын кулэмез бере ини). Пусйыны кулэ: Витебск но Орш городъёсысь ульчаос солэсь нимзэ нулло – отын писатель вордӥськиз но улӥз.

Ужрадын писательлэсь улэм-вылэмзэ но будон сюрессэ возьматӥзы. Со сяна, лэсьтэмын вал бадӟым адӟытон. Ӝытбыт чузъяськизы В. Короткевичлэн кыльёсызъя гожтэм кырӟанъёс. Соосты быдэстӥзы уно коллективъёс.

Удмуртиын ужа Белорус культурая ога​зеяськон, соин кивалтэ Николай Украинец. «Батьковщина» ӝытэ вуылӥзы Воткинскысь белорусъёс. Та городысь кылбурчи Татьяна Городилова В. Короткевичлы сӥзем чуръёссэ лыдӟиз.

Пумиськонэз быгатыса нуиз Нацио​нальной библиотекаын ужась Ирина Курс. Калык ужрадысь капчи мылкыдын кошкиз. Белорус музъем вылэ куное вуылэм кадь потӥз, шуизы.

